Врз основа на член 72 став 3 и став 4 од Законот за шумите (“Службен весник на Република Македонија“ бр.64/2009, 24/2011 и 53/2011), и член 27 од Статутот на ЈП Македонски шуми, Управниот одбор на ЈП Македонски Шуми на својата 26-та седница одржана на ден 26.03.2013 година,  донесе 
ПРАВИЛНИК ЗА ИЗДАВАЊЕ НА ДОЗВОЛИ ЗА СОБИРАЊЕ, ДОГОВОРИ ЗА ПРЕОСТАПУВАЊЕ НА СОБИРАЊЕТО И ОТКУПОТ И ЗА ВОДЕЊЕ ЕВИДЕНЦИЈА ЗА ДРУГИ ШУМСКИ ПРОИЗВОДИ
Член 1
Собирањето на други шумски производи од растително потекло (во понатамошниот текст ДШП) може да се врши само со дозвола на ЈП Македонски шуми.
За користењето на ДШП во комерцијални 
цели се издаваат годишни “Дозволи за собирање“ на физички лица – собирачи на ДШП, и се склучуваат “Договори за преостапување на собирањето и откупот на други шумски производи преку откупни пунктови“   на правни лица – откупувачи на ДШП.

Собирањето од страна на други лица ќе се смета за хоби, доколку количините на собраните билки, бобинки или плодови,  и габи не надминуваат 1 килограм  поединечно.

Дозволи за собирање на физички лица
Член 2
Дозволи за собирање на ДШП на физички лица се издаваат во секоја Подружница на ЈП Македонски шуми, според исполнување на условите пропишани со овој Правилник.
Дозвола за собирање на ДШП  може да добие секое физичко лице со живеалиште во рурална населба во границите на територијата на работење на Подружницата на ЈП Македонски шуми, и важи само за носителот на дозволата.
Дозволата за собирање се издава на физички лица – собирачи кои имаат предходно помината обука за собирачи на ДШП, која ја организира Подружницата која ги издава дозволите.

Дозволите за собирање се со важност до крајот на календарската година во која се издаваат, и се обновуваат секоја година според списокот на собирачи со помината обука, како и договорите со правните лица од откупните пунктови.
Во дозволата за собирање се наведени следните податоци :

· Идентификационен број на дозволата за собирање;
· Датум и година на издавање;
· Име и презиме и место на живеење на собирачот;
· Број на лична карта на собирачот;
· Откупен пункт со кој има склучено договор;
· Подружница која ја издава дозволата за собирање;
Списокот на регистрирани лица со дозволи за собирање од страна на Подружницата се доставува до контролните органи кои се задолжени за проверка на исполнување на условите за собирање од страна на собирачите.

Регистрација на собирачи
Член 3
Секоја Подружница на ЈП Македонски шуми во својата евиденција води Регистер на издадени дозволи за собирање по години, со податоци за поминати обуки на собирачите. Во регистерот се водат и забелешки и за одземените дозволи за собирање и неправилностите кај собирачите утврдени при контролите на терен и откупните пунктови.
Правни лица за откуп на ДПШ
Член 4 
Со откуп на ДШП може да работи само правно лице регистрирано за таа дејност во Централниот регистер на РМ.
За организација и вршење откуп на ДШП, правното лице треба да ги исполнува општите услови за вршење откуп според други позитивни законски одредби. Правното лице треба да има регистрирано откупен пункт (пунктови) на територијата на Подружниците на ЈП Македонски шуми каде планира да врши откуп на ДПШ, и централен собирен магацин или преработувачки центар од каде се финализираат производите за пуштање во промет или извоз.

Откупните пунктови и централниот магацин треба да имаат точно одредена локација со адреса, превозни средства и телефони  за овластени одговорни лица (откупувач на откупен пункт и возач-транспортер) на правното лице.

Не е дозволено откуп на ДШП да се врши без регистриран откупен пункт, односно од возила, без соодветна документација за откупени количини од собирачите и местото на превземање на откупените ДШП.

Транспортот на откупените ДШП мора да биде документиран од правното лице и придружен со откупни белешки и испратници за транспорт до пријавеното место на складирање или до централниот магацин.
Договори за откуп и организација на откупот
Член 5 
Правното лице кое планира да врши откуп на ДШП, задолжително треба да достави Барање до ЈП Македонски шуми за склучување  “Договор за отстапување на собирање и откуп на други шумски производи преку откупни пунктови“ кај Подружниците каде планира да врши откуп на ДШП за тековната година.
Барањето содржи основни податоци за правното лице (со приложени обрасци за тековна состојба, ДРД образец издаден од Централен Регистер, регистрација на откупни пунктови, назначени одговорни лица, транспортни возила, адреси и телефон/факс, е-меил за контакт).

Во прилог на доставеното Барање, се поднесува и пополнет образец “Организација на откупот“ преку откупни пунктови, област на собирање, планирани количини за откуп по вид и група, листа на регистрирани собирачи и склучени договори со нив.

Откупниот пункт на откупувачот на видно место треба да има истакнато :

· Табла со податоци за правното лице и одговорно лице на пунктот со контакт телефони,

· Карти на регионот со означени собирачки подрачја во размер 1:25 000 со означени забранети места за собирање, загадени места (депонии, канализации, рудници, патишта, фабрики идр.),

· Листа на планирани ДШП за собирање и откуп по вид и количини (и кои делови од нив како цвет, лист, стебло, корен, семе), квалитет (свежи, сушени) и откупни цени,
· Листа на строго забранети видови ДШП за собирање,

· Календар на почеток и крај на откупот по видови,

· Список на регистрирани собирачи по договор,
Водење евиденција за откупени количини
Член 6 
Откупувачот кој има склучено “Договор за отстапување на собирање и откуп на други шумски производи преку откупни пунктови“ задолжително води евиденција за обемот на работењето со ДШП на квартално и годишно ниво.
Евиденцијата во откупните пунктови се води преку пополнување податоци во следните формулари:

· Список  на складирани и непродадени количини ДШП од предходната година,

· Список на регистрирани собирачи по договор со податоци од собирачките дозволи,
· Откупна листа со месец и година на откупот, број на собирачот и број на собирачко подрачје,

· Листа на вкупно откупени  ДШП квартално (на секој три месеци), и збирно на крај на календарска година по вид, количини и вкупни износи на исплатени пари,

· Листа на извршен транспорт до централен собирен магацин или продажба (по испратници или фактури),
Евиденцијата во централен собирен магацин на откупувачот ги содржи следните податоци :
· Список на откупни пунктови, со назначени одговорни лица за откуп, транспорт и складирање на ДШП,

· Листа на склучени договори со други правни лица за набавка на ДШП,

· Список  на складирани и непродадени количини ДШП од предходната година,

· Дневник  на влез на примени количини ДШП од откупните пунктови, како и доставени од други правни лица,

· Дневник на излез или продажба на ДШП од централниот магацин (за доработка, продажба и друго),
· Рекапитулар за годишен влез и излез на ДШП по видови, количини и вредност.
Евиденција во Подружници на ЈП
Член 7 
Секоја Подружница на ЈП Македонски шуми во својата сметководствена евиденција за користење на ДШП на својата територија на годишно ниво ги води следните Регистри или документи:
· Регистер на собирачи (број на издадени дозволи за собирање),
· Регистер на склучени договори со откупувачи,
· Регистер на откупни пунктови на територијата на Подружницата,

· Пресметка за извршен откуп по видови од откупни пунктови,
· Пресметка за вкупно собрани количини ДШП во видови (5 групи производи),
· Пресметка за вкупната вредност на откупените ДШП (по откупувач и вкупно).
Контрола
Член 8  
Контролата над исполнувањето на условите за одржливо користење на ДШП преку собирање и откуп се извршува преку контроли над сите субјекти кои управуваат и стопанисуваат  со природните ресурси на ДШП.

Контролата на терен над пропишаниот начин на собирање на ДШП, собирачките подрачја, субјектите кои собираат и субјектите кои транспортираат ДШП со возила, ја вршат шумочуварските служби и шумската полиција преку легитимирање и проверка на документите за транспорт на откупените ДШП.

Контролата над откупните пунктови и откупувачите кои се регистрирани за вршење откуп на ДШП ја врши Инспекторатот за шумарство и ловство преку проверка на начинот на водење евиденција за откупот, складирањето и продажбата на ДШП.

Инспекторите за шумарство и ловство ја контролираат и евиденцијата што ја водат Подружниците на ЈП Македонски шуми.

Доколку се утврдат неправилности и отстапување од пропишаните правила за собирање, откуп и промет со ДШП, вработените на ЈП Македонски шуми ги известуваат и другите испекциски и надлежни органи за санкционирање  на прекршоците.
Надоместоци – ценовник
Член 9
Секоја година пред сезоната на собирање, но не покасно од 15 Март во тековната година,  ЈП Македонски шуми го донесува и објавува ценовникот за надоместок за издавање на дозволи за собирање за физички лица.
Надоместокот за откупувачи  се пресметува во процентуален износ (во %) од целокупната вредност на планираните ДШП за откуп кои се наведени во Барањето до ЈП Македонски шуми за склучување  “Договор за преотстапување на собирање и откуп на други шумски производи преку откупни пунктови“ од член 5 на овој правилник.
Откупувачот кој склучил договор, авансно уплатува процентуален износ (30%) од износот на вкупната вредност на најавените количини за откуп на ДШП за тековната година. Останатата сума се уплатува по извршената пресметка за реализиран откуп и вкупно исплатени средства, но најкасно до 1-ви Декември во тековната година. Пресметките може да бидат и квартални или годишни, во зависност од обемот на откупот.
Годишни извештаи
Член 10 
Подружниците на ЈП Македонски шуми изработуваат Годишен извештај за реализиран план за управување и стопанисување со ДШП кој се доставува до Сектор за користење на ДШП најкасно до 1-ви  Декември од тековната година.
Врз основа на Годишниот извештај за реализиран план за управување и стопанисување со ДШП се подготвува документот “Годишниот план за управување и стопанисување со други шумски производи“ за наредната година, кој  треба да биде во согласност со посебните планови за стопанисување со шумите (шумско стопански планови).

Содржината на “Годишниот план за управување и стопанисување со други шумски производи“ може да се измени само поради елементарни непогоди и други непредвидени околности (суша, пожари, заштита со аеро прскање против шумски штетници).
Завршни одредби 

Член 11
Сите обрасци и документи кои произлегуваат од овој правилник се негов составен дел и истите јавно ке бидат објавени  на службената веб-страна на ЈП Македонски шуми. 

Член 12 

Измени и дополнувања на овој правилник се вршат на начин и во постапка како за негово донесување.

Член 13 
Правилникот стапува во сила со денот на неговото донесување.

